
-
gan Catrin Roberts
Cefndir Beiblaidd:
Actau 14

Cymeriadau:
Offeiriad 1 ac Offeiriad 2. Negesydd. Llais.

Adnoddau:

Blodau silc.

(y ddau offeiriad yn symud o amgylch y llwyfan, ac yn edrych i mewn i gypyrddau/o dan seti/ dan y pulpud ac ati  fel petaen nhw’n chwilio am rywbeth)

Llais: 
Actau 14:8-13

Offeiriad 1:
Ble maen nhw?  Rydw i’n gwybod fod yna flodau yn rhywle!

Offeiriad 2:
Brysia wir!  Byddwn ni’n rhy hwyr.  Bydd Zeus a Hermes wedi gadael Lystra cyn i ti ddod o hyd i’r blodau!

Offeiriad1: 
Paid â dweud wrtho i am frysio!  Ti sy ar fai – dim blodau yn tyfu yn yr ardd.  Rhy brysur i blannu.   Ah!  (codi 2 flodyn silc a’u dangos i bawb)  Dyma ni.  Deuparth gwaith......... Dyna ddechrau i’r dorch o flodau.

Offeiriad 2:
Dydw i ddim yn meddwl y bydd torch o ddau flodyn yn plesio’r duwiau.  Pam, O pam benderfynodd y duwiau ymweld heddiw o bob diwrnod?  Y fuwch sanctaidd wedi mynd ar goll, a dim blodau yn y tŷ!

Offeiriad 1:
Mae’r offeiriaid eraill wedi mynd i gyfarfod Zeus a Hermes wrth byrth y ddinas – gyda digon o  deirw a blodau.  Dim ond ni sydd ar ôl – gyda dau  flodyn, a dim tarw!

Offeiriad 2:
Sôn am ailadrodd hanes!

Offeiriad 1:
Beth?

Offeiriad 2:
Wyt ti ddim yn cofio beth ddigwyddodd y tro diwethaf y daeth y duwiau i Lystra?  Neb yn sylwi arnyn nhw, ar wahân i hen ŵr a gwraig!

Offeiriad 1:
Wel, mae yna fwy yn eu croesawu heddiw. Mae yna dyrfa fawr wedi casglu i’w hanrhydeddu.

Offeiriad 2:
Oes!  Pawb yn y ddinas ond ni!  Achos ein bod ni’n methu dod o hyd i flodau!

(Negesydd yn dod i’r llwyfan)

Gwas: 
Meistr!  Does dim angen i chi boeni.  False alarm!  Nid Zeus a Hermes sy yno!

Offeiriad 1:
Beth?  False alarm?  Beth wyt ti’n ei feddwl?

Gwas:
Mae’r ddau ddyn wedi dweud wrth bawb – nid duwiau ydyn nhw, ond dynion fel pawb arall.  Ac maen nhw wedi rhwygo eu dillad!

Offeiriad 2:
Ond maen nhw’n gallu gwneud gwyrthiau!

Gwas:
Ydyn. Ond dim nhw sy wrthi!  Duw arall sy’n gwneud y gwyrthiau trwyddyn nhw. Rhyw dduw sy’n fab i Dduw. Rhywun o’r enw Iesu.

Offeiriad 1:
Duw sy hefyd yn fab i Dduw?  Am beth wyt ti’n siarad?

Gwas:
Dydw i ddim yn deall ychwaith, Syr. Ond mae’r ddau ohonyn nhw, Barnabas a Paul,  wrthi yn siarad gyda’r dyrfa ac yn egluro.

Offeiriad 2:
Ble maen nhw?

Gwas:
Wrth y brif borth i’r ddinas.

Offeiriad 1:
Mae’n well i ni fynd i wrando felly.

Offeiriad 2:
Ydy.  (gafael yn y blodau)  A beth am fynd â’r blodau yma gyda ni – rhag ofn!

Llais:
Actau 14: 15b – 22.

